
আঁখির অনল রাগ ভস্মরাগ এবে।

বিস্তারিয়া কলেবর পড়ে গজবর,

সমর কল্লোল যেন শুনিছে নীরবে,

মক্ষিক দংশনে কাণ না নাড়ি বারেক।

কিবা ভয়ঙ্কর সেই সমর শ্মশান!—

মরি যেন নবরাজ্য বিশাল বিস্তৃত

বিজয়ী শাসিছে কাল প্রভূত প্রভাবে,

লয়ে সেনাপতি যুগ, হতাশ, বিষাদে!

ফিরাইয়া আঁখি শুম্ভ, দেখিলা বামেতে

পড়ে যে ধূম্রলোচন, গজরাজ যেন

দুর্দ্দান্ত কেশরী করে গতাসু ভূমেতে।

ব্যথিত অন্তর বীর ফিরাইয়া আঁখি

দেখিলা সম্মুখে পুনঃ, প্রলয়ের ঝড়ে

ভগ্ন যথা তুঙ্গ শৃঙ্গ, পড়ে দুই ভাই,

চণ্ডমুণ্ড, গৃধ্র কুল পক্ষের বাতাসে

বিদূরিছে রণ শ্রান্তি যেন ধরাসনে।

শেল বিদ্ধ মনে পুনঃ ফিরাইয়া আঁখি,

হেরিলা সে রক্তবীজে; আলুথালু অঙ্গ

ভূতলে পড়িয়া বীর, পড়ে যেন মরি,

প্রলয় সমর ঝড়ে বীরত্ব পাদপ!—

শুনিলে যাহার নাম চমকিত স্বর্গ,

এবে সেই জন, মরি, বিস্তারিয়া বাহু

